
Алғысөз

Пән туралы қысқаша сипаттама: «Саяси ілімдер тарихы» – саясаттанушы-студенттерді оқытып дайындау жүйесіндегі негізгі курстардың бірі, ол әлеуметтік және гуманитарлық ғылымдардың ішінде ерекше орын алады, өйткені адамзат қоғамының эволюциясы барысындағы саяси ілімдердің қалыптасуы мен дамуының тарихи процесін білуді қамтамасыз етеді, әлеуметтің өмірі мен қызметінің барлық салаларындағы қарама-қайшылықтармен астасып жатқан түрлі идеяларды, көзқарастарды, тұжырымдамаларды талдауға мүмкіндік береді.
Саяси ілімдер тарихы – адамзаттың рухани мәдениетінің құрамдас бөлігі, түрлі елдер мен қилы тарихи кезеңдердерде өмір сүрген, саяси мәселелерін зерттеген ойшылдардың бір орталыққа шоғырланған тәжірибесі. Саяси ілімдер тарихы саяси, заң және өзге де әлеуметтік ғылымдар саласындағы ғылыми болжам жасау мен футурологияның, заманауи ғаламдық мәселелерді зерттеудің іргетасы болып табылады. 

Бұл пәнді оқып игеруге қажетті ілімдерді, қабілет пен дағдыны қалыптастырушы алғышарт пәндердің қатарында «Қазақстан тарихы», «Саясат теориясы», «Саяси билік феномені» және басқалар бар.

«Саяси ілімдер тарихы» курсы «05В50200 – Саясаттану» мамандығының негізгі пәндер циклына (міндетті  компонент) кіреді.
Курстың мақсаты: «Саяси ілімдер тарихы» пәнінің мақсаты  саясаттанушы-студенттердің бойында қоғамдық өмірдің барлық қырларының: экономикалық, әлеуметтік, саяси және рухани саяси салаларының өзара байланыстылығын сипаттайтын және саяси ілімдердің даму заңдылығы туралы ғылыми дүниетаным қалыптастыру, осы аталған мәселелердің мәні мен мазмұнын ұғындыру.
Курстың міндеті:
1. Студенттерге қоғамдық өмір мен ондағы саяси саланың орны туралы біртұтас білім беру.
2. Заманауи саяси ілімнің классикалық өзегін құрайтын ғылыми тұжырымдамаларды зерделеу.
3. Саяси ғылымның қалыптасы тарихы мен саяси зерттеулердің дәстүрлі әдіс-тәсілдерімен студенттерді таныстыру.
4. Қазіргі заманғы саяси аналитика үшін аса қажетті саналатын өткен мен осы шақтың әлеуметтік-саяси шынайылығын салыстырмалы-тарихи талдауға студенттерді машықтандыру.
Саяси ілімдер тарихының нысаны түрлі тарихи кезеңдерде орын алған саяси өмір мен оның құрамдас бөліктері туралы көзқарастар және   қоғамдық даму тарихының эволюциялық сатылары болып табылады.
Бұл пән нақты әлеуметтік-саяси ахуалды талдау кезінде қолданылатын әдіснамалық ұстанымдар мен тәсілдерді таңдауға көмектеседі, саяси-әлеуметтік және экономикалық мүдделердің теке-тіресін көре білуді үйретеді, сонысымен теориялық ойлаудың анағұрлым жоғарғы сатысына көтерілуге жағдай жасайды.  Кез келген саяси зерттеулер саяси ілімдер тарихына сүйеуді қарастырады. Саяси ілімдер тарихы – әлемді, мемлекетті, билікті, саясатты, адамның саяси мінез-құлқын қазіргі заманғы ғылыми тұрғыдан танып-білудің маңызды қайнар көзі мен бірегей бөлігі.
Курстан сіздің білетініңіз:
· саяси-әлеуметтік  ғылымдар саласындағы саяси ілімдер тарихының орны туралы білім алу;
· саяси ойлар дамуының негізгі кезеңдерін игеріп, олардың адамзат қоғамының даму тарихымен байланысын көре білу;
· саяси ілімдердің негізгі ұстанымдары мен заңдылықтарын, категорияларын меңгеру;
· түрлі саяси күштердің саяси идеологияларын білдіретін саяси ілімдердің мәні мен мазмұнын объективті бағалай білу;
· тарихи процестің түрлі кезеңдеріндегі саяси, теориялық және практикалық қызметтің арақатынасын талдай білу.
Сіздің үйренетініңіз:

«Саяси ілімдер тарихы» пәнін оқыту нәтижесінде Сіз алғашқы саяси ілімдер ертедегі бірін-бірі үнемі алмастырып отырған таптық қоғамдар мен мемлекеттер жағдайында туындағанын, олардың белгілі бір таптардың мүддесіне ғана байланысты болмағанын, сонымен бірге жалпы адамзаттық құндылықтарды – әділеттілік, қоғамдық әл-ауқат, адам құқығы, бостандық, теңдік және т.б. идеяларды білдіргенін зерделейсіз. Сондай-ақ, саяси ілімдер тарихы мұнымен бір мезгілде саяси идеялардың күресінің де тарихы, өйткені таптар мен әлеуметтік топтардың мүдделері мен ұмтылыстары бір-біріне сай келмей жатады, тіптен олар кейде бір-біріне мүлдем қарама-қайшы сипатта болуы да ықтимал. Ежелден бергі ойшылдардың көптеген ұрпақтарының сарқылмастай шығармашылық бай мұрасы олар ұсынған идеялар мен тұжырымдамалардың сан-алуандығымен ерекшеленеді. Осыған байланысты түрлі тарихи кезеңдердегі саяси ілімдерді жіктеу мен олардың анағұрлым ұқсас белгілерін жалпылама түрде талдау қажеттігі туындайды. Қазіргі саясаттануда қандай да бір саяси ілімнің туындаған уақытын адамзаттың қоғамдық дамуының соған сай кезеңіне сәйкес хронологиялық тұрғыдан жіктеу кеңінен таралған. Осының барлығын болашақ саясаттанушы ретінде жан-жақты меңгересіз.
Сіз дағдыланасыз:

Саяси ілімдер тарихы жалпы ғылыми тәсілдер (анализ және синтез, индукция мен дедукция, аналогия, моделдеу және т.б.) мен шынайылықты танудың әдістеріне (жүйелі, құрылымдық-функционалды, тарихи, салыстырмалы және т.б.) сүйенеді, сонымен қатар, гуманитарлық пәндерде жиі қолданылатын әдістерді (контент-анализ, кейс стади, әлеуметтік сауалнама, анкета жүргізу және т.б.) де пайдаланады. Осы айтылған әдіс-тәсілдерге дағдыланасыз. 

Сонымен қатар, саяси ілімдер бойынша арнайы жазба жұмыстарын жазу; Қазақстандағы туындаған саяси ілімдер тарихы жайында арнайы біліктіліктерді меңгеруге дағдыланасыз.

